
Аннотация: Ушбу мақолада «Атом физикаси» бўлимининг «Франк-Герц 

тажрибалари» мавзусининг ўқитиш методикасини инновацион педагогик 

технологиянинг баъзи методларидан фойдаланиб такомиллаштириш йўллари ҳақида 

фикр юритилади. 

Аннотация: В данной статье рассматриваются пути совершенствования 

методики преподавания темы «Опыты Франка-Герца» раздела «Атомная физика» с 

использованием некоторых методов инновационной педагогической технологии. 

Annotation: This article discusses ways to improve the methodology of teaching the 

topic "Experiments of Frank-Hertz" of the section "Atomic Physics" using some methods of 

innovative pedagogical technology. 

Маълумки, Нильс Бор биринчи бўлиб физикага дискрет энергия ва ҳолат 

тушунчаларини олиб кирган. Ушбу тушунчалар квант физика ва механиканинг 

ривожланишида катта аҳамият касб этди. Ушбу тушунчаларни у ўзининг 

постулатлари орқали киритди. Бор постулатларининг тўғрилигини тажрибада 

текшириш зарур эди.  Бу ишни Франк ва Герц  1913 йилда амалга ошириб, тажриба 

ўтказдилар. 

Аввал ана шу тажрибанинг мазмуни тўғрисида қисқача маълумот келтирамиз. 

Франк-Герц тажриба қурилмасининг асосий қисмини лампали триод тимсоли бўлган 

уч электродли шиша трубка ташкил қилади. Бу трубка газ, яъни симоб буғлари  билан 

тўлдирилган. Бундай трубкага тиратрон дейилади. Трубкадаги газнинг босими 1 мм 

сим. уст. ни ташкил қилган. 

Франк-Герц тажрибасининг ғояси қуйидагидан иборат. Катоддан учиб чиққан 

электронлар катод-тўр орасидаги электр майдонга келиб тушадилар ва бу майдонда 

тезлашиб тўр томон ҳаракат қиладилар. Катод ва тўр орасидаги кучланиш тезлатувчи 

кучланиш вазифасини бажаради. Тўрдан ўтган электронлар тўр-анод орасидаги электр 

майдонга келиб тушадилар. Бу майдон тезлатувчи майдонга нисбатан қарама-қарши 

йўналишга эга бўлганлиги учун электронлар бу майдонда тормозланадилар. Тўр-анод 

орасидаги кучланиш тормозловчи кучланиш вазифасини бажаради. Демак, тезлатувчи 

ва тормозловчи кучланишларнинг қийматларига қараб, электронлар анодга етиб 

борадилар ва занжирдаги гальванометрда анод токи ҳосил бўлади ѐки тўр-анод 

майдонида тормозланиб  тўрда тутилиб қоладилар. 

Катод-тўр орасидаги электронлар шиша трубкадаги газ атомлари билан эластик 

ѐки ноэластик тўқнашадилар. Эластик тўқнашишлар вақтида  электронларнинг 

кинетик энергиялари ўзгармайди, уларнинг тезлик векторларининг йўналиши 

ўзгаради. Тезлик векторларининг модуллари эса атом массаси электрон массасидан 

анча катта бўлганлиги сабабли ўзгармайди. Ана шу электронлар катод-тўр электр 

майдонида тезлашиб, тўр томон ҳаракатланадилар. Трубкадаги газнинг босими 1 мм 

сим. уст. бўлганлиги учун, катоддан учиб чиққан электронлар катод-тўр оралиғида 

симоб буғлари атомлари билан тўқнашадилар. Франк ва Герц тормозловчи кучланиш 

сон қийматини ўзгармас 0,5-2 В қилиб танлашди. Шу туфайли анод токи тезлатувчи 

кучланиш тормозловчи кучланишдан катта бўлган заҳотиѐқ пайдо бўла бошлади. 

Франк-Герц тажрибаларининг натижалари 4 йилдан сўнг, яъни Бор назарияси 

олимлар томонидан тан олинганидан сўнг тўғри талқин қилинди ва Франк-Герц 

тажрибалари Бор постулатларининг тўғрилигини исботловчи биринчи тажрибалар 

эканлиги ҳам тан олинди. Бирор йўл билан  атомдан бир ѐки бир неча электронларни 

чиқариш процессига ионизация (ионлаштириш) дейилади. Франк-Герц тажрибаларида 

атомни ионлаштириш процессини эмас, балки уни уйғотиш процессини кузатиш 

мумкин экан. Унда симоб атомини ионлаштириш энергияси деб ҳисобланган энергия 

атомнинг биринчи уйғонган ҳолат энергиясини кўрсатади. Атом ѐки ундаги 

электронни юқори энергетик ҳолатдан пастки энергетик ҳолатга ўтказиш, яъни 

атомни уйғотиш учун керак бўладиган минимал энергияга мос келувчи кучланишга 

уйғониш потенциали дейилади. 

Икки қўшни уйғониш потенциаллари орасидаги фарққа резонанс ѐки критик  

потенциал дейилади. Атомдаги электронларни чиқариш учун зарур бўладиган 

минимал энергияга мос келувчи кучланишга ионизация ѐки ионлаш потенциали 

дейилади. Ҳар қандай физик системадан ташқарига чиқиш шу система учун физик 

чексизлик ҳисобланади. У ҳолда ионизация процессига қуйидагича ҳам таъриф бериш 

мумкин. Атомдан бир ѐки бир неча электронларни физик чексизликка чиқариш 

процессига ионизация дейилади. 

Атомдан бир ѐки бир неча электронларни физик чексизликка чиқариш учун 

зарур бўладиган минимал энергияга мос келувчи кучланишга шу атомнинг ионлаш 

ѐки ионизация потенциали дейилади. Франк-Герц тажрибалари атом тузилиши 

назариясини ривожлантириш учун экспериментал асос бўлиб хизмат қилди. 1925 йил 

қилган ишлари учун Франк-Герц  Нобель мукофоти билан тақдирландилар. 

Франк-Герц тажрибалари тўғрисида ана шу маълумотларни билганимиздан 

кейин, ушбу мавзуни олий таълим муассасаларида ўқитиш методикасини 

такомиллаштириш йўллари билан танишиб ўтса бўлади. Бунинг учун инновапцион 

педагогик технологиянинг баъзи методларини қўллаш мақсадга мувофиқ 

ҳисобланади. Ана шундай методлардан бири “Қора қути” методидир. Мазкур методни 

қўллашдан мақсад, талабалар томонидан атом физикасига оид мавзуни пухта 

ўзлаштиришга эришиш билан бирга уларни актив бўлишга ундаш, улар билан 

ҳамкорлиқда ишлаш, маълум вазиятларни бошқариш ҳамда мантиқий тафаккур 

юритиш кўникмаларини шакллантиришдан иборат. Методдан фойдаланишда 

қуйидаги ҳаракатлар амалга оширилади: 

1) талабалар жуфтликка бириктириладилар; 

2) жуфтликларга мавзу моҳиятини ѐритувчи асосий тушунчалар (таянч сўзлар, 

саналар, рақамлар, белгилар ва ҳ.к.)ни карточкаларга қайд этиш вазифаси юкланади: 

3) ўқитувчи талабалар билан ҳамкорликда гуруҳлар томонидан топшириқнинг 

бажарилиши текширилади; 

4) топшириқни тўғри бажарган гуруҳнинг бир аъзоси ўқитувчи ролини 

бажаради ва топшириқнинг ечимини доскага ѐзади; 

5) талабалар доскада қайд этилган фикрни шарҳлайдилар (таянч сўзлар, 

саналар, рақамлар, белгилар қандай маънони англатишини айтадилар); 

6) тўғри жавоб берган талабалар ўқитувчи ролини бажариб, жуфтликларга 

мавзу моҳиятини ѐритувчи шакл, жадвал ѐки тасвир яратишни топширадилар ва 

ўқитувчи ѐрдамида топшириқнинг бажарилишини текширадилар. 

«Қора қути» методи бўйича «Франк-Герц тажрибалари» мавзусини ўқитишда 

жуфтликларга бериладиган ва уларнинг карточкаларида қайд этиладиган таянч 

сўзлар, саналар, рақамлар, белгиларга қуйидагилар кириши мумкин: Герц, Франк, 

критик потенциал, 1913 йил, 1925 йил,  уйғониш потенциали, Бор постулатлари, 

ионлаш, тиратрон, ионлаш потенциали, тезлатувчи потенциал, тормозловчи 

потенциал. «Франк-Герц тажрибалари» мавзусини ўқитишда мавзу моҳиятини 

ѐритувчи шаклнинг қуйидагича бўлиши мақсадга мувофиқдир: 1) Бор постулатлари; 

2) Франк-Герц; 3) Франк-Герц тажрибалари; 4) 1913 йил; 5) тиратрон; 6) уйғониш 

потенциали; 7) критик потенциал; 8) ионлаш; 9) ионлаш потенциали; 10) 1925 йил. 

«Франк-Герц тажрибалари» мавзусининг ўқитиш методикасини 

такомиллаштиришда қўлласа бўладиган педагогик технологиялардан яна бири 

«Бешинчиси (олтинчиси, еттинчиси, ...) ортиқча» методи ҳисобланади. Уни қўллашда 

қуйидаги ҳаракатлар амалга оширилади: 

1) ўрганилаѐтган мавзу моҳиятини очиб беришга хизмат қилувчи тушунчалар 

системаси шакллантирилади; 

2) ҳосил бўлган системадан мавзуга тааллуқли бўлган тўртта (бешта, олтита, 

... ) тушунчанинг ўрин олишига эришилади; 

3) талабаларга мавзуга тааллуқли бўлмаган тушунчаларни аниқлаш ва уларни 

системадан чиқариб юбориш вазифаси топширилади; 

4) талабаларни ўз ҳаракатлари моҳиятини шарҳлашга ундалади (мавзуни 

мустаҳкамлаш мақсадида талабалардан системада сақланиб қолган тушунчаларга 

ҳам изоҳ бериб ўтишлари ҳамда улар ўртасидаги мантиқий боғлиқликни асослашлари 

талаб этилади). 

Мавзу моҳиятини ѐритувчи тушунчалар ўртасидаги мантиқий боғлиқликни кўрсата 

оладиган ва уларни асослайдиган  талабаларда мустақил фикрлаш, шахсий ѐндашувларни 

асослай олиш, шунингдек, тенгдошларининг фикрлари билан шахсий мулоҳазаларини 

ўзаро таққослаш кўникмаларини ҳам ушбу метод шакллантиради. 

«Франк-Герц тажрибалари» мавзусини шу метод ѐрдамида ўқитишда мавзу 

моҳиятини ѐритувчи шакллантирилган ва ортиқча тушунчалар системасига мисол 

тариқасида қуйидагиларни келтириш мумкин: Шредингер, Бор постулатлари, 1920 

йил, Франк-Герц, 1913 йил, тиратрон, уйғониш потенциали, Дэвисон-Жермер, критик 

потенциал, 1925 йил. Олий ўқув юрти талабалари ушбу тушунчалар ичидан мавзу 

моҳиятини ѐритувчи шакллантирилган қуйидаги тушунчаларни ажратиб олишлари 

зарур бўлади: Бор постулатлари, Франк-Герц, 1913 йил, тиратрон, уйғониш 

потенциали, критик потенциал, 1925 йил. 

«Франк-Герц тажрибалари» мавзусининг  ўқитиш методикасини 

такомиллаштиришда юқорида келтириб ўтилган методлардан фойдаланиш олий 

таълим муассасалари талабаларининг ушбу мавзу бўйича олган билимларини 

мустаҳкамлайди ҳамда шу мавзу бўйича кўникма ва малакаларни ҳосил бўлишига 

ѐрдам беради. 

